
1.	 OBXECTO E FINALIDADE DO PROGRAMA

Este documento ten por finalidade regular as bases e o procedemento 
de selección das persoas participantes no programa Bolsas formativas  
O Noso Canto para o impulso do talento feminino en sectores masculinizados 
da industrial musical, unha iniciativa nacida a través dun convenio de 
colaboración entre a Consellería de Política Social e Igualdade da Xunta de 
Galicia e a Asociación Galega de Empresas Musicais (AGEM). 

Este programa nace co propósito de contribuír á redución da fenda de xénero 
na industria musical galega, e facilitar o acceso das mulleres a espazos de 
formación, creación e profesionalización, especialmente naqueles ámbitos 
onde a súa presenza é aínda minoritaria. A través deste programa preténdese 
impulsar o talento feminino, fortalecer as súas traxectorias profesionais e 
favorecer a súa incorporación efectiva ao tecido musical galego.

Estas bolsas formativas levan o nome da obra musical O Noso Canto, 
impulsada pola Xunta de Galicia, que contou coa participación de máis 
de 30 artistas e músicas galegas de distintas traxectorias e coas que se 
transmitiu que cando a sociedade se une de xeito interxeracional pola 
igualdade de xénero, o camiño é máis transformador. Foi un proxecto creado 
integramente por mulleres, desde as primeiras ideas —composta por Belém 
Tajes— ata todos e cada un dos axustes finais —produción musical de Road 
Ramos e masterización de Salomé Limón—. Unha demostración efectiva de 
que a especialización e a profesionalidade non entende de xéneros, tan só 
de talento, capacidade e oportunidades.

BOLSAS FORMATIVAS O NOSO CANTO 
PARA O IMPULSO DO TALENTO FEMININO 
EN SECTORES MASCULINIZADOS DA 
INDUSTRIA MUSICAL – ANO 2026

2. NATUREZA E CARACTERÍSTICAS DO PROGRAMA

As bolsas configúranse como un programa integral de formación especializada, 
individualizada e acompañamento profesional, e non consisten en axudas 
económicas directas ás persoas beneficiarias.

O seu obxectivo é promover a capacitación, a especialización e a proxección 
profesional das mulleres na industria musical galega, con especial atención 
aos ámbitos técnicos, creativos e de produción e xestión, onde persisten 
desigualdades de xénero. 

A bolsa incluirá: 

Formación personalizada ad hoc:

• Realización dunha entrevista individual en profundidade tras a selección, 
para analizar o perfil, a traxectoria, as necesidades formativas, os intereses 
e os obxectivos profesionais.

• Elaboración dunha diagnose inicial que permitirá definir un itinerario 
formativo individualizado e adaptado a cada beneficiaria.

• Deseño dun itinerario que poderá combinar:

· Formación especializada por profesionais de referencia no sector musical 
· Mentorías individuais.· Asesoramento profesional. 
· Seguimento personalizado.

• Orientación do proceso cara á capacitación práctica, á empregabilidade 
e á proxección profesional dentro da industria musical galega.

• Aliñamento dos contidos coas demandas reais do sector, para garantir 
unha formación aplicada e conectada co mercado laboral.

Duración da formación: 

45 horas

Formato: 

O programa desenvolverase en formato mixto, combinando formación en liña 
con actividades presenciais en Galicia. A concreción das sesións adaptarase 

ás características de cada itinerario e á dispoñibilidade das participantes e do 
equipo formador.

Datas de realización: De xuño a novembro.

3. NÚMERO DE PRAZAS

Convócanse tres bolsas para potenciar a formación e inserción laboral das 
mulleres a través dos seguintes itinerarios formativos individualizados.

4. ITINERARIOS FORMATIVOS

O programa estrutúrase en tres itinerarios diferenciados:

a)	 Técnico: sonorización, gravación, produción técnica, masterización, 
iluminación e outros postos técnicos da industria musical.

b)	 Creativo: orientado á composición, interpretación, creación musical, 
produción musical, dirección artística e desenvolvemento de proxectos 
creativos.

c)	 Produción e xestión: centrado na produción, programación e 
distribución profesional.

Cada candidata deberá indicar na súa solicitude o itinerario ao que desexa 
optar e, dentro dese itinerario, a rama na que lle gustaría especializarse en 
función do seu perfil e dos seus intereses.

5. REQUISITOS DAS PERSOAS SOLICITANTES

Poderán participar aquelas persoas que cumpran os seguintes requisitos:

-	 Ser muller.
-	 Ser maior de 18 anos.
-	 Residir en Galicia. 
-	 Ter interese ou traxectoria vinculada á industria musical. 

6. SOLICITUDES E DOCUMENTACIÓN: FORMA E PRAZOS

As candidatas ao programa de Bolsas O Noso Canto deberán presentar a súa 
solicitude coa seguinte documentación a través do enderezo electrónico: 
presidencia@agem-musica.com

-	 Ficha de inscrición que se anexa nestas bases.
-	 Copia do DNI ou NIE.
-	 Certificado/volante de empadroamento. 
-	 Currículum vítae (CV).
-	 Carta de motivación. 
-	 Proposta profesional coa elección do itinerario. 

A candidata deberá definir o seu interese dentro da industria musical e o 
itinerario formativo ao que desexa optar, e indicar de maneira expresa a 
área concreta de especialización.

A proposta deberá incluír, como mínimo:

-	 Descrición do punto de partida da candidata (formación, experiencia 
previa ou relación co sector musical).

-	 Definición dos seus obxectivos profesionais a curto e medio prazo.
-	 Identificación das áreas de coñecemento ou competencias que 

desexa desenvolver ao longo do programa.
-	 Xustificación da elección do itinerario e da súa adecuación ao perfil e 

intereses da candidata.

A extensión máxima da proposta será de 3 páxinas. Valorarase a claridade 
expositiva, a coherencia da proposta, a súa viabilidade e a súa adecuación 
aos obxectivos do programa.

O prazo para presentar a solicitude será desde o día 27 de maio ata o día 10 
de xuño de 2026, ambos os dous incluídos. 

7. CRITERIOS DE VALORACIÓN (BAREMO)

A selección realizarase en réxime de concorrencia competitiva mediante un 
proceso estruturado en dúas fases, cunha puntuación máxima de 100 puntos.

7.1 Fase 1: Avaliación documental (máx. 80 puntos)

Avaliarase a documentación presentada polas candidatas conforme aos 
seguintes criterios:

7.1.1 Traxectoria e experiencia (máx. 25 puntos) 
– Formación específica: ata 8 puntos 
– Experiencia práctica: ata 12 puntos 
– Coñecementos técnicos: ata 5 puntos

7.1.2 Proposta de desenvolvemento profesional (máx. 25 puntos) 
– Claridade dos obxectivos: ata 8 puntos 
– Coherencia co itinerario: ata 9 puntos 
– Viabilidade: ata 8 puntos

7.1.3 Motivación e interese (máx. 15 puntos) 
– Adecuación da motivación: ata 8 puntos 
– Interese en ámbitos masculinizados: ata 7 puntos

7.1.4 Adecuación ao programa e impacto (máx. 15 puntos) 
– Adecuación ao perfil: ata 7 puntos 
– Potencial profesional: ata 8 puntos

Será necesario acadar unha puntuación mínima de 40 puntos sobre 80 nesta 
fase para acceder á seguinte.

Así mesmo, poderá achegarse de maneira opcional unha carta de 
recomendación, que será considerada como elemento cualitativo 
complementario, sen asignación de puntuación específica. Este documento 
terá carácter complementario e non obrigatorio, e aínda que non será 
obxecto de valoración mediante unha puntuación específica, poderá ser tido 
en conta como elemento cualitativo adicional na avaliación da candidatura.

7.2 Fase 2: Entrevista persoal (máx. 20 puntos)

As candidatas que superen a fase documental serán convocadas a unha 
entrevista persoal, na que se valorarán:

– Obxectivos profesionais e adecuación ao programa: ata 10 puntos 
– Compromiso, dispoñibilidade e motivación: ata 10 puntos

7.3 Puntuación final

A puntuación final será a suma das dúas fases, cun máximo de 100 puntos.

8. COMISIÓN

A comisión de valoración estará composta por unha persoa representante de 
AGEM, unha de Clubtura (Asociación Galega de Salas de Música en Directo), 
unha de Músicas ao Vivo e unha de AGATEC (Asociación de Empresas 
Tecnolóxicas e Servizos Audiovisuais de Galicia). Así mesmo, poderá 
incorporarse á comisión unha persoa representante da Xunta de Galicia, en 
calidade de observadora, con voz pero sen voto.

9. OBRIGAS

As persoas seleccionadas comprométense a cumprir coas condicións 
establecidas e a participar activamente no desenvolvemento do programa. 
No caso de incumprimento das obrigas recollidas nestas bases, poderá 
valorarse a continuidade da persoa participante no programa, atendendo ás 
circunstancias concretas.

Así mesmo, no caso de que determinadas accións formativas sexan 
desenvolvidas por entidades ou profesionais colaboradores, a Consellería de 
Política Social e Igualdade e a AGEM velarán pola calidade do programa, sen 
prexuízo das particularidades propias da execución destas actividades.

10. RESOLUCIÓN

A resolución da convocatoria farase pública a través dos medios oficiais 
correspondentes: páxina web de AGEM e nota conxunta de AGEM e Xunta 
de Galicia.

11. PROTECCIÓN DE DATOS

Garantirase a confidencialidade dos datos persoais das persoas interesadas 
aos que se teña acceso como consecuencia das actuacións realizadas en 
execución deste e de conformidade co disposto na Lei orgánica 3/2018, do 5 
de decembro, de protección de datos persoais e garantía dos dereitos dixitais 
e no Regulamento (UE) 2016/679 do Parlamento Europeo e do Consello, do 
27 de abril de 2016, relativo á protección das persoas físicas no que respecta 
ao tratamento de datos persoais e á libre circulación destes datos e polo que 
se derroga a Directiva 95/46/CE (Regulamento xeral de protección de datos).

12. AUTORIZACIÓN PARA O USO DO NOME, DA IMAXE E DA 
INFORMACIÓN DAS PERSOAS BENEFICIARIAS

As persoas participantes nesta convocatoria, e en particular as beneficiarias 
das bolsas, autorizan a Xunta de Galicia e a Asociación Galega de Empresas 
Musicais (AGEM) ao uso do seu nome, da imaxe e da información profesional 
no marco das accións de comunicación, difusión e promoción do programa 
Bolsas O Noso Canto.

Esta autorización inclúe a posible difusión en páxinas web, redes sociais, 
materiais audiovisuais, publicacións e outros soportes de comunicación 
institucional, sempre con fins informativos, divulgativos e de promoción do 
programa, e sen carácter lucrativo.

En todo caso, o tratamento destes datos respectará a normativa vixente en 
materia de protección de datos persoais e de dereitos de imaxe.

13. ACEPTACIÓN

A participación nesta convocatoria implica a aceptación íntegra destas bases.

Para todo o non previsto neste documento, estarase ao que dispoñan a 
Consellería de Política Social e Igualdade e a Asociación Galega de Empresas 
Musicais (AGEM), no marco das súas competencias.

FICHA DE INSCRICIÓN PARA 
AS BOLSAS FORMATIVAS O 
NOSO CANTO
Nome:

Apelidos:

Data de nacemento:

Lugar de nacemento:

Lugar de residencia:

Estás dada de alta como autónoma?:

Dedícaste profesionalmente á música?:

No caso de que non, a que te dedicas?:

Estudos previos musicais:

Itinerario escollido:

Área de especialización escollida:

Resume moi brevemente o túa proposta presentada:

